[image: TFW_two_line_colour_positive_rgb]

Dyddiad cyhoeddi:  5 Chwefror 2026

Cais Rhyddid Gwybodaeth 20/26

Rydych chi wedi gofyn y canlynol i ni…

O dan Ddeddf Rhyddid Gwybodaeth 2000, darparwch yr wybodaeth ganlynol sy’n ymwneud â’r polisi terfyn cyflymder 20mya diofyn yng Nghymru:

1.      Unrhyw setiau data sy’n dangos lefel y traffig neu’r milltiroedd a deithiwyd gan gerbydau, wedi’u dadansoddi yn ôl categori terfyn cyflymder y ffordd (20mya, 30mya, 40mya ac uwch), rhwng 2018 a heddiw.
2.      Os nad oes setiau data o’r fath yn bodoli, cadarnhewch hyn yn ffurfiol a nodwch a gafodd absenoldeb data lefelau traffig ei nodi fel cyfyngiad wrth ddatblygu neu werthuso polisi.
3.      Unrhyw ddadansoddiadau mewnol, adroddiadau technegol, papurau briffio neu werthusiadau sy'n asesu effaith y polisi 20mya gan ddefnyddio cyfraddau damweiniau (e.e. damweiniau fesul milltir cerbyd), yn hytrach na chyfanswm crai y damweiniau.
4.      Manylion unrhyw ddulliau gwerthuso achosol a ddefnyddiwyd i asesu’r polisi (er enghraifft, dadansoddiad ‘gwahaniaeth mewn gwahaniaethau’, cymharu ardaloedd rheoli, neu gyfateb cyn-dueddiad), gan gynnwys unrhyw dybiaethau neu gyfyngiadau a nodwyd.
5.      Unrhyw allyriadau neu fodelu defnyddio tanwydd a ddefnyddir i gyfiawnhau’r polisi ar sail yr amgylchedd neu’r hinsawdd, gan gynnwys:

• y fethodoleg fodelu,
• rhagdybiaethau am lif a chyflymder traffig, • ac a yw’r modelu’n benodol i Gymru.

6.      Unrhyw ddogfennau sy’n nodi meini prawf adolygu, trothwyon dychwelyd, neu amodau lle gallai ffyrdd ddychwelyd i 30mya, gan gynnwys amserlenni adolygu ar ôl cyflwyno’r terfyn cyflymder.

YMATEB

Cyfrifoldebau cyfyngedig sydd gan Trafnidiaeth Cymru (TrC) mewn perthynas â’r terfyn cyflymder diofyn o 20mya ar ffyrdd cyfyngedig. Dyma’r cyfrifoldebau:
· Casglu data sy’n gysylltiedig â rhai agweddau ar fonitro’r terfyn cyflymder 20mya, yn benodol cyflymder traffig, amseroedd teithio, rhyngweithio rhwng cerddwyr a cherbydau wrth groesfannau, ac ansawdd aer (nitrogen deuocsid).
· Cyhoeddi data sy’n ymwneud â’r data 20mya uchod. Mae’r holl ddata a gyhoeddwyd gan Trafnidiaeth Cymru ar gael yn: Terfyn Cyflymder 20mya Diofyn ar Ffyrdd Cyfyngedig | Trafnidiaeth Cymru
· Llunio adroddiadau monitro 20mya blynyddol sy’n crynhoi data perthnasol o amrywiaeth o ffynonellau, gan gynnwys ffynonellau data nad yw Trafnidiaeth Cymru yn gyfrifol amdanynt. Mae’r adroddiadau hyn ar gael drwy ddilyn y ddolen uchod.

Nid oes gan TrC unrhyw gyfrifoldebau mewn perthynas â’r canlynol:
· Datblygu a gweithredu’r polisi 20mya – polisi Llywodraeth Cymru yw hwn. Mae Trafnidiaeth Cymru yn cyflawni tasgau penodol yn unol â chyfarwyddyd Llywodraeth Cymru.
· Gwerthuso effeithiolrwydd cyffredinol y terfyn cyflymder diofyn o 20mya ar ffyrdd cyfyngedig – Llywodraeth Cymru sy’n gyfrifol am hyn.
· Dadansoddiad data sy’n ymwneud â gwrthdrawiadau a damweiniau ar y ffyrdd – Llywodraeth Cymru sy’n gwneud hyn ac mae’r cyhoeddiad diweddaraf ar gael yn Gwrthdrawiadau ffyrdd wedi’u cofnodi gan yr heddlu: Gorffennaf i Fedi 2025 (dros dro) [HTML] LLYW.CYMRU

Cwestiwn 1

Nid oes gan TrC unrhyw setiau data cynhwysfawr sydd wedi’u dadansoddi yn ôl categori terfyn cyflymder ar gyfer lefelau traffig na milltiroedd a deithiwyd gan gerbydau. Er mwyn casglu’r lefel hon o ddata, byddai angen cynnydd sylweddol mewn monitro ar draws y rhwydwaith ffyrdd, gan gynnwys is-ffyrdd. 
Dim ond data sy’n ymwneud â lefelau traffig ar y ffyrdd penodol sydd wedi cael eu monitro/sydd yn cael eu monitro ar hyn o bryd ar gyfer yr adroddiadau monitro 20mya y mae TrC yn eu cadw. Mae hon yn sampl gymharol fach o ffyrdd, gyda data ar gael o 2021 neu 2023 ymlaen (yn dibynnu ar y safle). Mae data sy’n cael ei gadw gan TrC yn cael ei gyhoeddi o bryd i’w gilydd ac mae ar gael yn Terfyn Cyflymder Diofyn o 20mya ar Ffyrdd Cyfyngedig | Trafnidiaeth Cymru.
Mae data ar lefelau traffig neu filltiroedd a deithiwyd gan gerbydau ar gael wedi’i ddadansoddi yn ôl dosbarthiad ffyrdd (traffyrdd, ffyrdd trefol/gwledig sirol, ffyrdd cefn trefol/gwledig, ffyrdd bach) ac yn ôl ardal awdurdod lleol. Mae modd llwytho’r data hwn i lawr yn:  Lefel y traffig ffyrdd yn ôl dosbarthiad ffyrdd a blwyddyn a Lefel y traffig ffyrdd yn ôl awdurdod lleol a blwyddyn gan gynnwys cefnffyrdd (biliynau o gilomedrau cerbydau) – mae’r data hwn yn seiliedig ar arolygon cyfnodol a gynhelir gan Adran Drafnidiaeth y DU.

Cwestiwn 2

Nid oes gan TrC set ddata wedi’u dadansoddi yn ôl categori terfyn cyflymder sy’n dangos niferoedd traffig na milltiroedd a deithiwyd gan gerbydau. Nid oedd TrC yn gyfrifol am ddatblygu polisi ac nid yw’n gyfrifol am werthuso polisi felly ni all gadarnhau a gafodd hyn ei nodi fel cyfyngiad ai peidio.

Cwestiwn 3

Nid yw TrC yn gyfrifol am ddadansoddi data sy’n ymwneud â damweiniau ar y ffyrdd. Llywodraeth Cymru sy’n gyfrifol am hyn. Nid oes gan TrC wybodaeth ynghylch unrhyw asesiadau mewnol sydd wedi cael eu cynnal gan Lywodraeth Cymru.
Mae Llywodraeth Cymru yn cyhoeddi data am ddamweiniau ffyrdd yn: Ffyrdd | StatsCymru a Gwrthdrawiadau ffyrdd wedi’u cofnodi gan yr heddlu: dangosfwrdd rhyngweithiol LLYW.CYMRU. Mae’r cyhoeddiad diweddaraf ar gael yn: Gwrthdrawiadau ffyrdd wedi’u cofnodi gan yr heddlu: Gorffennaf i Fedi 2025 (dros dro) [HTML] LLYW.CYMRU
Mae TrC wedi cyflwyno crynodeb o’r wybodaeth a gyhoeddwyd am ddamweiniau yn adran 3.6 yr adroddiad monitro 20mya diweddaraf: Terfyn cyflymder diofyn o 20mya ar ffyrdd cyfyngedig | Adroddiad monitro cenedlaethol (Gorffennaf 2025) | Trafnidiaeth Cymru

Cwestiwn 4

Dylai’r cwestiwn hwn gael ei gyfeirio at Lywodraeth Cymru hefyd, gan ei bod yn gyfrifol am y gwerthusiad polisi 20mya cyffredinol, yn enwedig ar gyfer asesu’r effeithiau ar ddamweiniau ar y ffyrdd.
Mae TrC yn ymwybodol o’r dulliau achosol canlynol sy’n cael eu defnyddio ar gyfer data arall rydym naill ai wedi cael mynediad ato neu wedi bod yn gyfrifol am ei gasglu:
· Defnyddiwyd dadansoddiad ‘gwahaniaeth mewn gwahaniaethau’ yn ardaloedd treialu cam 1 yn ystod blwyddyn academaidd 2021/22 i asesu’r newid yng nghyfran y plant sy’n teithio i’r ysgol drwy gerdded neu feicio (dulliau llesol) mewn ardaloedd lle’r oedd y terfyn cyflymder wedi cael ei ostwng o 30mya i 20mya, o’i gymharu ag ysgolion mewn ardaloedd lle nad oedd newid i derfyn cyflymder ar raddfa fawr wedi digwydd. Cynhaliwyd y gwaith ymchwil hwn gan Living Streets (wedi’i gyhoeddi yn end-of-project-report-20mph.pdf) ac mae’n caeal ei grynhoi yn adroddiad monitro terfynol cam 1 a gyhoeddwyd gan TrC: Terfyn cyflymder 20mya diofyn ar ffyrdd cyfyngedig - Ardaloedd cam 1 - gweler adran 3.4 yr adroddiad. Y canfyddiad allweddol yma oedd: “Dros weddill y flwyddyn academaidd, cynyddodd cyfran y teithiau a wneir drwy deithio llesol ym mhob ysgol. Fodd bynnag, roedd y cynnydd mwyaf mewn ysgolion o fewn ardaloedd cam 1, gyda theithiau teithio llesol i'r ysgol yn cynyddu o 49% i 74%. Mae hyn yn gynnydd o 51% mewn teithiau neu gynnydd o 25 pwynt canran yn y gyfran o ddulliau teithio llesol. Mewn ysgolion mewn lleoliadau rheoli, cynyddodd teithiau teithio llesol i'r ysgol o 49% o deithiau i 67%. Mae hyn yn gynnydd o 37% mewn teithiau neu’n gynnydd o 18 pwynt canran yn y gyfran o ddulliau teithio llesol.”
· Defnyddiwyd cymariaethau ag ardaloedd rheoli wrth ddadansoddi data ar gyfer ardaloedd treialu cam 1 ar gyfer (i) cymharu’r rhyngweithio rhwng cerddwyr a cherbydau wrth groesfannau a (ii) asesiadau ansawdd aer. Ar gyfer y ddwy set ddata, roedd yr ardaloedd rheoli yn lleoliadau tebyg lle’r oedd y terfyn cyflymder wedi aros ar 30mya. Mae gwybodaeth ar gael yn yr adroddiad monitro cam 1 terfynol a gyhoeddir gan TrC: Terfyn cyflymder 20mya diofyn ar ffyrdd cyfyngedig - Ardaloedd cam 1. Gweler adran 3.3 ar gyfer rhyngweithiadau cerddwyr a cherbydau ac adran 3.5 ar gyfer ansawdd aer (lefelau nitrogen deuocsid). Mae dogfen dechnegol lawn wedi cael ei chyhoeddi hefyd i egluro’r asesiadau ansawdd aer: Cam 1 20mya - Adroddiad Monitro Ansawdd Aer | Trafnidiaeth Cymru. 

Ar ben hynny, mae TrC wedi dadansoddi data cyflymder traffig ar gyfer rhai ffyrdd sydd wedi cael eu newid yn ôl i 30mya. Mae’r dadansoddiad hwn yn dangos effaith y terfyn cyflymder 20mya, ond i’r cyfeiriad arall. Gweler y ‘safleoedd sy’n dychwelyd i adran terfyn cyflymder o 30mya’ yn y data monitro cyflymder ar gyfer mis Gorffennaf 2023 – mis Medi 2025 a gyhoeddwyd: Data monitro cyflymder cerbydau: mis Gorffennaf 2023 – mis Medi 2025 | Trafnidiaeth Cymru 

Cwestiwn 5

Nid oes gan TrC unrhyw gyfrifoldebau mewn perthynas â chyfiawnhad y polisi 20mya. Mae Adroddiad Terfynol Grŵp Tasglu 20mya Cymru Gorffennaf 2020 (ar gael yn Grŵp Tasglu 20mya Cymru) yn rhoi rhywfaint o sylwebaeth ar y dystiolaeth sy’n ymwneud ag ansawdd aer (gweler tudalen 10), gan gynnwys cyfeiriad at astudiaeth 2017 Twenty miles per hour speed limits: a sustainable solution to public health problems in Wales - PubMed. Dylid cyfeirio unrhyw gwestiynau am gynnwys Adroddiad Terfynol Grŵp Tasglu 20mya Cymru at Lywodraeth Cymru.
Mae dadansoddiad o ansawdd aer yn ardaloedd treialu Cam 1 ar ôl cyflwyno’r terfyn cyflymder wedi cael ei gyhoeddi gan TrC: Cam 1 20mya - Adroddiad Monitro Ansawdd Aer | Trafnidiaeth Cymru.

Cwestiwn 6

Mae TrC yn ymwybodol o’r ddogfen ganlynol a gyhoeddwyd gan Lywodraeth Cymru:

· Gosod terfynau cyflymder o 30mya ar ffyrdd cyfyngedig: canllawiau i awdurdodau priffyrdd, diweddarwyd 24 Gorffennaf 2024 - Gosod terfynau cyflymder o 30mya ar ffyrdd cyfyngedig: canllawiau i awdurdodau priffyrdd LLYW.CYMRU

Nid oes gan TrC unrhyw gyfrifoldeb dros osod nac adolygu terfynau cyflymder priffyrdd.

Gobeithio y bydd yr wybodaeth hon yn ddefnyddiol i chi.

Yn gywir,  
 
Trafnidiaeth Cymru

[bookmark: _GoBack]Hawliau Apelio
Os nad ydych chi'n fodlon â’r ffordd yr ymdriniwyd â’ch cais a’ch bod chi’n dymuno gwneud cwyn neu ofyn i ni adolygu ein penderfyniad, ysgrifennwch at y Pennaeth Rhyddid Gwybodaeth naill ai yn Trafnidiaeth Cymru, 3 Llys Cadwyn, Pontypridd, CF37 4TH neu freedomofinformation@tfw.wales. Rhaid i’ch cais gael ei gyflwyno cyn pen 40 diwrnod gwaith ar ôl derbyn y llythyr hwn. Os nad ydych chi’n fodlon ar ganlyniad yr adolygiad mewnol, mae gennych hawl i wneud cais yn uniongyrchol i’r Comisiynydd Gwybodaeth am benderfyniad. 
Gallwch gysylltu â’r Comisiynydd Gwybodaeth yn Swyddfa’r Comisiynydd Gwybodaeth, Wycliffe House, Water Lane, Wilmslow, Cheshire, SK9 5AF neu gallwch gysylltu â Swyddfa’r Comisiynydd Gwybodaeth drwy adran ‘Gwneud Cwyn’ eu gwefan ar y ddolen hon: https:/ico.org.uk/make-a-complaint/ 
Yr adran berthnasol i’w dewis fydd "Gwybodaeth Swyddogol neu Gyhoeddus".

